
ien bilqieghda fil-hanut tat-te meta f'daqqa wahda qataghha li jmur 
ghand Samira. Sku:Z:a ruhu mal-hbieb tal-loghob tal-karti, ressaq is-siggu minn 
mal-mejda u telaq 'l hemm. 

Kienet shana tikwi. Ix-xemx donnha twaddab ir-rabja taghha fuq rasu biss. 
Madankollu xejn ma kien se jwaqqfu milli jmur ghandha. Malli lemah 1-ewwel 
taksi xejjirlu. "Mudni fit-triq ta' ... " 

Kif pogga fis-sit ta' wara attakkah hsieb makakk. "Imma kemm int 
giddieb. Sejjer ghandha ghax m'ghandekx fejn tmur. Huwa 1-vojt mela li 
qed jimbuttak lejha." 

Tbissem tbissima supperva u biex itajjar il-hsibijiet minn mohhu qal 
lilu nnifsu b'certa kburija, "Sejjer ghandha ghax irrid immur ghandha. 
Daqshekk hu." 

Mass ghafsa zghira ta' dwejjaq go qalbu. Dak it-tip ta' dwejjaq li kien ta' 
spiss jaq bdu kull meta jkun se jaghmel xi banalita. Mares lejn idejh. Staghgeb 
kif il-vini dehru mqabbzin 'il barra izjed mis-soltu. Beda jsaffar xi kanzunetta 
biex jaljena lilu nnifsu. "U ejja. Din mhux 1-ewwel darba li mmur ghandha. 
Wara kollox inhossni rridha." 

Tefa' harstu mit-tieqa tal-karozza lejn in-nies fit-triq. "Nemel miexi fit
triqat strambi tieghu. Madd ma jaf minn fejn gej jew fejn sejjer." F'daqqa 
wahda dahhalha f'rasu li huwa biss ghandu hajja kompluta. Jaghmel li jrid u 
jmur fejn irid. F'hajtu kollha, ghall-inqas s'issa, qatt ma kellu keded kbar. U 

m'hemm 1-ebda kedda li tista' tnaqqaslu mill-kunfidenza kbira li kellu. Donnu 
f'daqqa ntefah bih innifsu u bedajhossu superjuri u aqwa mill-ohrajn kollha. 
"X'jista' jtellifni 1-kalma u t-trankwillita? Xejn!" 

Ghadu jiftakar sew kif kien mar ghandha fl-istess gurnata Ii fiha kien miet 
missieru. U darba kien qal lil xi hadd minn hbiebu li Samira kienet tfisser 
hafna ghalih f' din iI-hajja. "Hija 1-unika haga definita li wiehed jaf minn fejn 
tibda u fejn tispicca. Meta se jifhmu dawn in-nemel li Samira hija I-verita u 
li m'hemm ebda verita hliefha, u Ii 1-bqija huma ghatu jghatti ghatu iehor?" 
U f' daqqa wahda rega' beda jhossu Ii huwa aqwa mill-kumplament tan-nies, 
min-nemeI u li hu ... 

"Jien? Jien xiex?" 
Xengel rasu 'l hemm u 'I hawn biex ikecci 1-hsieb u malajr rega' beda 

jhossu konvint li ghal xi ragunijew ohra huwa ah jar minn dawn in-nies kollha. 
"Hemm raguni xi mkien izda m'hemmx ghaifejn inkun nafha. L-aqwa li naf 
li qieghda xi mkien." Issodisfa ruhu b'din I-analizi, u qies dak is-sentiment 
genwin Ii kien se jisplodi go fih bhala 1-akbar prova. 

"Fejn tridni nwaqqfek sinjur?" 
"Xi mkien hawn, fejn tista'." 
Mares Iejn wicc ix-xufier ta' xaghru griz waqt li kien qed ihallsu. Ghaddielu 

minn mohhu Ii dan ix-xufier jaffejn kien sejjer. Ma staha xejn, anzi tbissimlu 
u qaI f'qalbu, "lrid ikun hemm xufier sabiex iwassalni sa hawn, u trid tezisti 
Samira biex taghtini pjaCir." U ghal darb'ohra rega' hadha bhaia konferma 
tas-superjorita tieghu fuq 1-ohrajn, u li dan iI-hsieb u din ix-xewqa kollha ma 
kinux gejjin mill-vojt. Ix-xufier jaf, kif deherlu, u qed iwassiu fejn jista' jiehu 
gost. U Samira taf li trid ittih pjacir. 

U b'dawn iI-hsibijiet beda miexi fl-isqaqien dojoq li jwasslu sad-dar ta' 
Samira filwaqt li kompia jhossu I-assi li fuqha ddur id-dinja u 1-hajja. 

Sa hemmhekk kollox kien miexi sew. Dejjem jikkonferma mieghu 
nnifsu kemm hu ragel korrett. L-unika haga li mhix f'postha kienet 
dik it-toghma ta' dwejjaq Ii bhal donnha bdiet tikber f'haiqu. "Ma 
jimpurtax. Dawn id-dwejjaq ifissru li verament irridha. Anzi ahjar hekk." 
Fil-passat gieli kien jitlef ix-xewqa mallijhabbat fuq iI-bieb taghha. Jibda jhoss 
dik 1-ghafsa zghira ta' dwejjaq tfexfex f'halqu, tinzel fl-istonku u mbaghad 
kollox isehh bla interess. U wara jibda jhoss htija kbira. lzda llum kollox kien 
jidher sewwa. 

"Li kieku toqghod fi triq sura fejn tista' tasal b 'karozza, kont niffranka dan 
il-mixi kollu f'dawn 1-isqaqien imnikktin! 

Ghalfejn ma toqghodx xi mkien accessibbli ghall-karozzi?" 
Bdewjintercettawhl-ucuhtan-niesghaddejjafl-isqaq.Aktarmajidhol 'ilgewwa 
aktar jiskarsaw. Deherlu li kienet ironija kbira li dawn in-nies joqoghdu hdejn 
Samira u hadd minnhom ma jaf li kien sejjer hdejha. "Forsi whud minnhom 
lanqas biss jafu biha!" Zamm dahka sarkastika izda naqra morra f'halqu. Xtaq 
iwaqqaf lil kulhadd. Jaqbadhom minn dirghajhom. Jhezzizhom u jghajjat 
f'wicchom. "Kemm intom imzazen. Kemm intom fidili u msieken." 

Madankollu t-toghma ta' dwejjaq kompliet tikber f'halqu. Aktar ma kienet 
tikber aktar beda jhossu ecitat u mxennaq ghaliha. "Imma kif ma toqghodx 
f'xi triq fejn nista' nidhol bil-karozza? Forsi minhabba 1-pulizija? Jew forsi 
ghax hawn issib tikri bl-irhis. Ma jimpurtax. L-aqwa li 1-kamra wiesgha u 
komda, u li Samira ... " u f'daqqa wahda jara lilu. Il-qattus. Go rokna umda u 
mudlama. Bilqieghda fuq saqajh ta' wara u denbu mimdud stirat bejn saqajh 
ta' quddiem. Rasu 'l fuq ihares lejn in-nies mixjin b'ghajnejh tondi u fissi ma 
jitharrkux. "Mhux is-soltu li 1-qtates ikunu hekk!" Meta kien lemhu minn ftit 
passi boghod mill-ewwel ghaddietlu minn mohhu mistoqsija sempliCi. "Ghalfejn 
dan il-qattus ma jiccaqlaqx?" 

Din il-mistoqsija setghet facilment baqghet bla twegiba izda malli wasal 
hdejn il-qattus u 1-iehor baqa' ma ceaqlaqx, aktar bdiet taghfsu 1-mistoqsija. 
Il-kurzita geghlitu jdur mal-qattus. U f'daqqa wahda gismu qam xewk xewk 
huwa u jintebah li s-saqajn ta' wara tal-qattus kienu mghaffgin u catti mal
art. Id-demm niexef u maghqud mas-suf ta' dawk is-saqajn imfarrkin. Dehru 
mitluqin mal-art qishom mhux tieghu. Dar dawra shiha mal-qattus. Hares dritt 
f'ghajnejh. Kien hemm harsa ta' sottomissjoni stramba u stennija. 

Kompla miexi fl-isqaq lejn id-dar ta' Samira u haseb li nesa kollox malli 
habbat fuq il-bieb taghha. Fethitlu. Ghannaqha u biesha bhas-soltu. Intefa' 
bilqieghda faccata taghha. 

"Din hi r-realta!" Kien qed ihares lejha quddiemu izda xorta baqa' jhoss xi 
haga stramba. Samira dehritlu qisha muntanja msahhra li tigbdek lejha mill
boghod, izda meta tersaq lejha tiskopri li hlief gebel m'hemm xejn. Gebel li 
qieghed hemm ghalxejn. Minghajr spjegazzjoni. "Imma bilfors li hemm raguni 
ghal din il-gibdamignunalejn din il-muntanjamsahhra. Jekkdin il-muntanja ... 
jekk xiex?" Mhux ah jar jghannaq lil din il-muntanja u jaghfasha mieghu forsi 
jinhallu u jsiru likwidu? Ix-xewqa ta' go fih kwazi kienet se toqtlu. lzda dik 
1-ghafsa ta' dwejjaq kienet baqghet hemm. F'halqu. Qisha sikkina misnuna 
miz-zewg nahat. 

"Kemm ghandek wiccek isfar illum. Jaqaw ma tiflahx?" 

"Jien?" 
11-mistoqsija nizlet fuq rasu ghal gharrieda. "Bilfors li karozza li ghaffget 

lil dawk is-saqajn ta' dak il-qattus imsejken. Imma karozzi ma jistghux jidhlu 
f'dawk 1-isqaqien dojoq?" 

"Int ma tifiahx ta. Wiccek qed ikompli jibjad. Trid naghmillek ftit te?" 
"Te? Le! Imma tista' tghidli? Jista' qattus b'saqajh mghaffgin ikaxkar lilu 

nnifsu mill-bidu tal-isqaq sac-centru fejn hemm il-funtana?" 
"Qattus ikaxkar saqajh? Int xi gralek? Zgur m' ghandekx id-deni?" Dahlet 

tigri biex taghmillu tazza te. Beda jhossu qisu veru ma jifiahx. Mess rasu. Kienet 
imxarrba bl-gharaq. "Nahseb li bis-shana. Jien m'ghandix deni!" 

Serrah gismu fuq il-pultruna komda u pprova jinsa kollox. "Il-kamra 
ta' din il-mara ghandha riha specjali. Tghid minn fejn hi gejja? Mis-sodda? 
Mill-purtieri? Jew minn imniehri stess? Imma din ir-riha tassew partikolari. 
Mill-ewwel naghrafha. Qisni kelb mghallem. Kelb? Kif wasal dak il-qattus 
s'hemm gew f'nofs 1-isqaq?" 

Iddritta dahru mal-pultruna. Ra lil Samira gejja bit-te bil-libsa roi:a fuqha. 
Mares lejn gisimha. Massu li m' ghadux jixtieqha. 

"Msibt fuq il-mistoqsija tieghek. Jaqaw il-qattus kien wasal biex imut?" 
"Iva. Nahseb li kien qed jistenna." 
"Allura kaxkar lilu nnifsu biex imut hemmhekk." 
"U ghalfejn ried imut hemmhekk?" 
"Missek staqsejt lilu. Jiena m'iniex qattusa." U splodiet b'dahka ta' qahba. 

Dahka li tixirqilha. Intefghethdejh u dawret idejhamieghu filwaqt li hu mohhu 
baqa' ghaddej bil-mistoqsijiet. "Imma x'inhi dik il-qawwa li geghlitu jkaxkar 
lilu nnifsu mit-triq ta' barra sa nofs 1-isqaq biex imut hemm? X'tip ta' qawwa 
hi din?" 

Qam f'salt. Xengel rasu biex jehles minn dawn il-hsibijiet li hakmuh bla 
hsieb. Beda jippassigga mal-kamra u jfittex suggett iehor mhux daqshekk 
drammatiku. 

"Ghalfejn toqghod go dan 1-isqaq? Ghaliex ma ssibx post fi triq sura, biex 
lill-klijenti tieghek tiffrankalhom din il-mixja twila go dan 1-isqaq imnikket?" 

Regghet faqqghet dahka fit-tul. Qamet minn fuq il-pultruna u mteddet fuq 
is-sodda b'certa gheja artificjali biex tigbidlu 1-attenzjoni lejn gisimha. Marset 
lejh minn taht. 

"Biex jasalli biss dak li jridni minn qalbu u jaf japprezzani. Dak li mhux 
vera jridni mill-qalb, ha jsibha diffiCli bi ex jimxi dan 1-isqaq kollu. Min ihobbni 
tassew bhalek ... jaf jigi." 

Dahhal idejh fil-but u rega' bedajippassigga fil-kamra. Beda jhoss rasu vojta 
minn kollox hlief minn hass hazin bla lewn. "Min ihobbni tassew bhalek jaf 
jigi." Mares dritt fil-hajt u xtaq ifarrak din il-frazi li bdiet tinbah go rasu qisha 
karba ta' lupu zvijat. Fil-kamrakien hemm pittura ta' nixxieghajew ilma gieri. 
Tant il-pittura kien hemm statwa ta' mara bla ras u bla hwejjeg, maghmula 
minn irham irhis. Kien hemm mera u mejda u siggu, u Samira mimduda fuq 
is-sodda tpejjep sigarett. Rega' sema' 1-vuci taghha, dintd-darba mimlija hajm 
u femminilita sforzata. 

"Min ihobbni bhalek ... jimxiha." 
"Hekk mela?" 
"Hekk xiex? " 
"Jigifieri 1-qattus kaxkar lilu nnifsu dik id-distanza kollha, u garr saqajh 

mejta warajh biex imut hemm gew?" 
Iddrittat lilha nnifisha fis-sodda f'salt u fethet hangra mwegggha. 
"Xi 1-mnieghel gralek illum? Qatt ma nafek hekk. Tlaqt minn mohhok 

jaqaw? Jew hsibtni xi ghalliema brava biex toqghod taghmlilha dawn id
domandi fiergha?" Ma tax kas lehenha li baqa' jidwi gol-kamra. Mareg xi flus 
u poggiehom fuq il-mejda u minghajr ma hares lejha, fetah il-bieb u telaq lejn 
1-isqaq imnikket. 


